ABU AL-MUKHTAR SEDIA MENJAWAB ' '

Menuduh Seorang Muslim Itu Kafir.

Abdul Samad Ahmad dari Temerloh
Pahang bertanya:

Apa hukumnya mengkafirkan akan
seorang Islam?

Jawab

Menuduh seorang Muslim itu kafir
bukanlah suatu perkara yang kecil.
Setiap orang yang mengaku bahawa ia
seorang Muslim itu tidak boleh ia
dituduh sebagai seorang kafir, melainkan
kalau ia dengan berterus terang ingkar
kepada ajaran-ajaran Islam yang terkandung
dalam al-Qur’an dan al-hadith, ingkar
kepada Nabi Muhammad (S.A.W) dan ingkar
kepada salah satu rukun Islam dan
rukun iman yang dituntut kepada setiap
orang Islam mempercayainya.

Adapun orang-orang Islam yang
bersalahan faham dalah satu-satu
masalah agama walaupun dalam
masalah yang berhubung dengan
iktikad, maka mereka itu tidak boleh
dikafirkan, kerana bersalahan pendapat
dalam satu-satu hukum agama itu bukanlah
bererti seseorang itu ingkar akan
hukum-hukum agama yang dianutinya.

Tegasnya setiap orang Islam
sangat dilarang meringankan mulut dengan
mengkafirkan seseorang yang bersengketa
di dalam satu-satu masalah atau hukum-hukum

agama walau bagaimana besar pertelingkahan

yang berlaku itu. Sedang di dalam satu

hadith Nabi Muhammad (S.A.W) pernah

menyalahkan 72 kaum dari 73 yang

dianggapnya sebagai kaum yang hanya

melakukan kesalahan. Meskipun demikian

72 kaum yang dianggap salah oleh

Nabi itu mereka masih tetap

diakui sebagai umatnya. Nabi

tidak mengatakan bahawa mereka itu

adalah dari golongan kaum-kaum yang kafir.

Begitulah perjalanan Nabi dan para

sahabat serta imam-imam di zaman silam.
Oleh sebab itu setiap orang

yang kita anggap salah itu cukuplah

kita hukum dia sebagai seorang yang

bersalah sahaja, itu pun kalau ada

keterangan-keterangan dan alasan-alasan kuat yang

menunjukkan dia itu bersalah. Janganlah

sekali-kali kita berani menghukumnya

sebagai seorang kafir, kerana dosa

mengkafirkan seorang Islam itu

terlalu besar, sebagaimana sabda Rasulu-

llah (S.A.W): “Idha akfara al-rajulu akhahu

fa qad ba’a bihd ahaduhuma”. Ertinya: Apabila

seseorang itu mengkafirkan akan

saudaranya, maka kembalilah kekufuran itu

kepada salah seorang daripada

keduanya. (Hadith sahih diriwayatkan

oleh Muslim). Dan lagi sabda Rasulu-

llah (S.A.W) di dalam hadith yang lain:

“Ayyumd imri’in qala li akhth: “Ya

kafir” Fa qad ba’a bihda ahaduhumda in kana

kama qala, wa illd raja‘at ‘alayh”.

Ertinya: Barang siapa yang berkata

kepada saudaranya: “Hai kafir” maka

kembalilah kekafiran itu kepada salah
seorang daripada keduanya. Kalau memang
saudaranya itu sebagaimana yang ia

katakan itu maka benarlah ia, tetapi

kalau tidak, nescaya kembalilah

kekafiran itu kepada dirinya sendiri.

(Hadith sahih diriwayatkan oleh

Muslim). Dan di dalam satu hadith yang
lain pula Rasulullah (S.A.W) bersabda:
“Man da‘a rajulan bi al-kufri aw qala:
“‘Aduwwu Allah” wa laysa ka dhalik, illa hara
‘alayh” ertinya: Barang siapa yang
mengkafirkan seseorang atau memanggilnya
“musuh Allah”, padahal ia tidak

begitu, melainkan kembalilah panggilannya
itu kepada dirinya sendiri.

Menurut keterangan dari hadith-hadith yang
telah kita bentangkan di atas, maka
ternyatalah bahawa mengkafirkan seseorang
Muslim itu adalah dilarang keras oleh
Rasulullah (S.A.W), kerana orang yang
dituduh kafir itu, kalau ia tidak
kafir pada pandangan Allah, maka kekafiran
itu akan kembali ke atas orang yang
mengkafirkan itu.

* * *
Menadah Tangan Waktu Berdoa:

Abdul Manan bin Sulong Tampin
Negeri Sembilan bertanya:

1. Wajibkah atau sunatkah mengangkat

kedua tangan sewaktu orang

sedang membaca doa selamat?

2. Wajibkah atau sunatkah membalikkan

kedua tapak tangan sewaktu

orang sedang membaca doa tolak

bala?

Jawab

1. Telah diriwayatkan oleh Anas:



“Qala Anas: Ata rajulun a‘rabiyyun

fa qala: Ya Rasila Allah! Halakati
al-mdashiyah, halaka al-‘iyal, halaka al-nas,
fa rafa’a Rasiila Allahi yadayhi yad ‘@i, wa rafa‘a
al-nasu aydiyahum ma‘a Rasiila Allahi yad’iin.
Qala Anas: Fa ma kharajna mina al-masjidi
hatta mutirna” ertinya: Telah berkata

Anas: Telah datang seorang Arab

kampung, lalu ia berkata: Wahai

Rasulullah! Telah binasalah binatang-binatang ternak,
binasalah keluarga, binasalah manusia
(lantaran tidak turun hujan), maka

Rasulullah lalu mengangkat kedua tangannya
berdoa (meminta hujan) dan orang-orang yang
berada di situ pun lalu mengangkat tangan
mereka bersama-sama Rasulullah berdoa.
Kata Anas lagi: Sebelum kami

keluar dari masjid maka hujan pun

turun. (Hadith sahih diriwayatkan

oleh al-BukharT).

Dengan keterangan hadith di atas
menunjukkan bahawa Rasulullah pernah
berdoa sambil mengangkat kedua tangannya,
bukan sahaja waktu berdoa meminta
hujan malahan di dalam doa-doa biasa
pun baginda mengangkat kedua belah tangannya.
Cuma dapat kami selidiki dari
keterangan hadith-hadith yang lain bahawa
sewaktu Rasulullah mengangkat tangannya
di dalam doa meminta hujan lebih tinggi
sedikit dari doa-doa biasa.

2. Adapun membalikkan kedua
tangan sewaktu berdoa tolak bala itu
tidak ada kami jumpai keterangan
dari hadith-hadith Nabi. Cuma ada satu
hadith yang kami jumpai menerangkan
bahawa Rasulullah (S.A.W) pernah
membalikkan kedua tangannya sewaktu baginda
membaca sebuah doa meminta hujan.

Hadith tersebut berbunyi demikian:
“Inna Rasiila Allahi salla Allahu ‘alayhi

wa sallama istasqa. Fa ashara bi zahri kafayhi

. A

ild al-sama’”. Ertinya: Bahawasanya

Rasulullah (S.A.W) pernah berdoa meminta

hujan dengan menghadapkan kedua belakang

tangannya ke langit.

Menurut kata Imam Nawaw1 bahawa

kebanyakan para ulama memandang sunat

orang-orang berdoa meminta dijauhkan

bala bencana itu dengan menelungkupkan

kedua tapak tangan mereka ke bumi.

15

Begitu pula halnya dengan yang berdoa

minta diturunkan rahmat dengan menelentangkan

kedua tapak tangan mereka ke langit

kebanyakan para ulama mengatakan sunat.

Harga seseorang manusia itu

itu ialah menurut amal kebajikan yang

telah dikerjakannya. — (‘Ali bin Abi

Talib)



